
꧋ꦏꦧꦂꦮꦂꦤꦶꦮꦂꦤꦶ꧉

꧋ꦥꦼꦛꦶꦏ꧀ꦏꦤ꧀ꦱꦏꦶꦁꦱꦼꦫꦠ꧀ꦱꦼꦫꦠ꧀ꦏꦧꦂꦱꦤꦺꦱ꧀꧉



꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦧꦶꦭꦶꦃꦲꦸꦥ꧀ꦧꦼꦱ꧀ꦠꦶꦂꦩꦸꦲꦩꦢꦶꦪꦃꦲꦶꦁꦔꦪꦺꦴꦒꦾꦏꦂꦠ꧈ꦱꦩ꧀ꦥꦸꦤ꧀ꦠꦸꦩ꧀ꦧꦱ꧀ꦱꦶꦠꦶꦲꦶꦁꦏꦼꦠꦁꦒꦸꦔꦤ꧀꧉ꦱꦲꦭꦗꦼꦁꦢꦶꦥꦸꦤ꧀ꦲꦼꦢꦼꦒꦶꦒꦿꦶꦪꦥꦩꦸꦭꦁꦔꦤ꧀ H.I.S. ꦥꦩꦸꦭꦁꦔꦤ꧀ꦱꦩ꧀ꦧꦼꦠ꧀ꦠꦤ꧀ (Schakelschool)ꦭꦤ꧀ꦥꦩꦸꦭꦁꦔꦤ꧀ꦕꦭꦺꦴꦤ꧀ꦒꦸꦫꦸ(Kweekschool)꧉ ꦲꦶꦁꦥꦩꦸꦭꦁꦔꦤ꧀ꦠꦶꦒꦠꦶꦒꦤꦶꦥꦸꦤ꧀ꦮꦲꦸꦩꦮꦶꦮꦸꦭꦔꦤ꧀ꦲꦒꦩꦶ꧉

꧋ꦏꦧꦂꦫꦶꦥꦸꦤ꧀꧈ꦲꦸꦥ꧀ꦧꦼꦱ꧀ꦠꦶꦂꦫꦶꦁꦥꦏꦼꦩ꧀ꦥꦭ꧀ꦭꦤ꧀ꦩꦸꦲꦩꦢꦶꦪꦃꦲꦶꦁꦔꦪꦺꦴꦒꦾꦱꦩꦁꦏꦺꦱꦩ꧀ꦥꦸꦤ꧀ꦔꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦱꦠꦸꦁꦒꦶꦭꦶꦁꦫꦢ꧀ꦲꦶꦁꦏꦁꦏꦤꦩꦏ꧀ꦏꦏꦼꦤ꧀꧇ꦫꦢ꧀ꦠꦿꦗꦺꦃ꧉ꦩꦼꦁꦒꦃꦱꦼꦢꦾꦤꦶꦥꦸꦤ꧀ꦫꦢ꧀ꦮꦲꦸ꧈ꦤꦶꦠꦶꦥꦿꦶꦏ꧀ꦱꦱꦲꦩꦸꦠꦸꦱ꧀ꦥꦿꦏꦮꦶꦱ꧀ꦥꦿꦏꦮꦶꦱ꧀ꦲꦶꦁꦏꦁꦒꦼꦒꦪꦸꦠ꧀ꦠꦤ꧀ꦏꦭꦶꦲꦤ꧀ꦥꦿꦏꦮꦶꦱ꧀ꦲꦒꦩꦶ꧉ꦲꦶꦁꦒꦶꦃꦥꦸꦤꦶꦏꦩꦤꦮꦶꦏꦊꦉꦱ꧀ꦮꦺꦴꦤ꧀ꦠꦼꦤ꧀ꦒꦺꦱꦺꦃꦲꦶꦁꦥꦩꦁꦒꦶꦃꦲꦶꦔꦠꦱ꧀ꦱꦶꦥꦸꦤ꧀ꦧꦧ꧀ꦮꦲꦸ꧉ꦢꦺꦤꦺꦲꦶꦁꦏꦁꦏꦥꦶꦭꦶꦃꦢꦢꦺꦴꦱ꧀ꦮꦂꦒꦤꦶꦁꦫꦢ꧀ꦠꦿꦗꦺꦃ꧇ 1 ꦠꦸꦮꦤ꧀ꦲꦗꦶꦩꦤ꧀ꦱꦸꦂ(ꦱꦸꦫꦧꦪ)꧈ 2 ꦠꦸꦮꦤ꧀ꦲꦗꦶꦩꦸꦏ꧀ꦠꦶ (ꦏꦸꦢꦸꦱ꧀)꧈ 3 ꦠꦸꦮꦤ꧀ꦱꦸꦠꦤ꧀ꦩꦤ꧀ꦱꦸꦂ (ꦠꦥꦤꦸꦭꦶ)꧈ 4 ꦠꦸꦮꦤ꧀ꦏꦂꦠꦱꦸꦢꦂꦩ (ꦧꦠꦮꦶ)꧈ 5 ꦭꦤ꧀ 6 ꦠꦸꦮꦤ꧀ꦠꦸꦮꦤ꧀ꦲꦗꦶꦩꦸꦃꦠꦂ꧈ꦭꦤ꧀ꦄꦤꦶꦱ꧀ (ꦔꦪꦺꦴꦒꦾꦏꦂꦠ)꧉

꧋ꦏꦧꦂꦫꦶꦥꦸꦤ꧀ꦲꦶꦁꦠꦲꦸꦤ꧀ 1928 ꦥꦸꦤꦶꦏ꧈ꦤꦒꦫꦶꦏꦒꦸꦔꦤ꧀ꦏꦂꦱꦧꦝꦺꦪꦱꦒꦼꦝꦺꦴꦁ A.M.S. ꦥꦶꦪꦩ꧀ꦧꦏ꧀ꦲꦶꦁꦱꦸꦫꦏꦂꦠ꧉ꦲꦶꦁꦱꦩꦁꦏꦺꦥꦩꦸꦭꦁꦔꦤ꧀ A.M.S  ꦥꦸꦤꦶꦏꦩꦁꦒꦺꦤ꧀ꦲꦶꦁꦒꦿꦶꦪꦱꦺꦮꦤ꧀ꦏꦺꦩꦮꦺꦴꦤ꧀꧉

꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦧꦶꦭꦶꦃꦠꦸꦮꦤ꧀ Dr. ꦯꦂꦢꦤ꧈ꦲꦶꦁꦏꦁꦲꦔ꧀ꦭꦗꦼꦁꦔꦏꦼꦤ꧀ꦥꦱꦶꦤꦲꦺꦴꦤ꧀ꦤꦶꦥꦸꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦤꦒꦫꦶꦮꦭꦤ꧀ꦢꦶ꧈ꦠꦶꦭꦂꦢꦺꦴꦚꦮꦺꦴꦤ꧀ꦠꦼꦤ꧀ꦲꦶꦁꦔꦿꦶꦏ꧉ꦲꦤꦶꦭꦂꦒꦂꦮꦭꦤ꧀ꦥꦸꦠꦿꦱꦠꦸꦁꦒꦭ꧀ꦲꦶꦁꦏꦁꦱꦮꦼꦒ꧀ꦈꦩꦸꦂꦱꦠꦲꦸꦤ꧀꧉

꧋ ꦱꦏꦶꦁꦯꦺꦫꦁꦏꦮꦂꦠꦺꦴꦱ꧀ꦱꦏꦼꦤ꧀꧈ꦧꦶꦭꦶꦃꦠꦶꦪꦁꦕꦕꦃꦲꦶꦥꦸꦤ꧀ 300 ꦲꦶꦁꦏꦁꦏꦠꦲꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦏꦸꦚ꧀ꦗꦫꦲꦩꦂꦒꦶꦏꦢꦏ꧀ꦮꦒꦼꦒꦪꦸꦠ꧀ꦠꦤ꧀ꦏꦭꦶꦲꦤ꧀ꦒꦺꦒꦺꦂꦫꦤ꧀ꦏꦺꦴꦩꦸꦤꦶꦱ꧀꧈ꦱꦩꦁꦏꦺꦱꦩꦶꦏꦮꦼꦢꦭ꧀ꦭꦏꦼꦤ꧀ꦱꦏꦶꦁꦠꦲꦤ꧀ꦤꦤ꧀꧈ꦲꦩꦂꦒꦶꦏꦶꦫꦁꦠꦼꦫꦁꦏꦊꦥꦠ꧀ꦠꦤ꧀ꦤꦶꦥꦸꦤ꧀꧉

꧋ꦠꦸꦩꦿꦥ꧀ꦲꦩꦶꦠꦸꦭꦸꦁꦔꦶꦠꦼꦠꦶꦪꦁꦲꦶꦁꦏꦁꦏꦺꦔꦶꦁꦧꦼꦧꦪꦭꦶꦤ꧀ꦝꦸꦲꦶꦁꦯꦸꦩꦠꦿꦃꦱꦶꦱꦶꦃꦏꦶꦭꦺꦤ꧀꧈ꦢꦸꦩꦸꦒꦶꦱꦩꦁꦏꦺ꧈ꦱꦼꦩꦺꦫꦸꦥꦺꦴꦤ꧀ꦱꦩ꧀ꦥꦸꦤ꧀ꦱꦒꦼꦢ꧀ꦲꦔꦼꦩ꧀ꦥꦭ꧀ꦭꦏꦼꦤ꧀ꦲꦂꦠꦒꦸꦁꦒꦸꦁ f 581021,81 ꦢꦺꦤꦺꦏꦺꦴꦩꦶꦠꦺꦲꦶꦁꦦꦝꦁꦱꦩ꧀ꦥꦸꦤ꧀ꦱꦒꦼꦢ꧀ꦲꦔꦼꦩ꧀ꦥꦭ꧀ꦭꦏꦼꦤ꧀ f 222739,17  ꦢꦢꦺꦴꦱ꧀ꦲꦁꦱꦭ꧀ꦲꦁꦱꦭ꧀ꦭꦤ꧀ꦤꦶꦥꦸꦤ꧀ꦱꦼꦩꦺꦫꦸꦥꦺꦴꦤ꧀꧈ꦒꦸꦁꦒꦸꦁꦮꦺꦴꦤ꧀ꦠꦼꦤ꧀ f 803.760,98꧈ꦲꦂꦠꦱꦩꦤ꧀ꦠꦼꦤ꧀ꦮꦲꦸꦲꦶꦁꦏꦁ f 25000,- ꦱꦏꦶꦁ Oranje Kruis ꦲꦶꦁꦄꦩ꧀ꦱꦼꦠꦼꦂꦝꦩ꧀ (ꦤꦒꦫꦶꦮꦭꦤ꧀ꦢꦶ)꧉ ꦢꦺꦤꦺꦲꦶꦁꦏꦁꦱꦩ꧀ꦥꦸꦤ꧀ꦏꦢꦂꦩꦏ꧀ꦏꦏꦼꦤ꧀ꦝꦠꦼꦁꦠꦼꦠꦶꦪꦁꦲꦶꦁꦏꦁꦱꦩꦶꦏꦺꦔꦶꦁꦲꦶꦁꦧꦼꦧꦪꦮꦲꦸ f 230880,50꧈ ꦲꦶꦁꦏꦁꦱꦩ꧀ꦥꦸꦤ꧀ꦏꦠꦩ꧀ꦠꦺꦴꦏ꧀ꦏꦏꦼꦤ꧀ꦧꦝꦺꦏꦢꦂꦩꦏ꧀ꦏꦏꦼꦤ꧀ꦩꦭꦶꦃ f 443.077.75꧈ ꦢꦢꦺꦴꦱ꧀ꦒꦸꦁꦒꦸꦁꦔꦶꦁꦲꦂꦠꦲꦶꦁꦏꦁꦧꦝꦺꦏꦢꦂꦩꦏ꧀ꦏꦏꦼꦤ꧀ f 673.958,25꧉  ꦏꦗꦮꦶꦥꦸꦤꦶꦏꦮꦺꦴꦤ꧀ꦠꦼꦤ꧀ꦠꦶꦪꦁꦕꦕꦃꦲꦶꦥꦸꦤ꧀ 7163 ꦲꦶꦁꦏꦁꦧꦝꦺꦏꦢꦂꦩꦤ꧀ꦲꦂꦠ f 94 ꦱꦧꦼꦤ꧀ꦠꦶꦪꦁꦱꦠꦸꦁꦒꦭ꧀꧉

꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦧꦶꦭꦶꦃꦠꦸꦮꦤ꧀ Ir. ꦯꦸꦫꦃꦩꦤ꧀꧈ ꦧꦺꦴꦠꦼꦤ꧀ꦢꦔꦸꦩꦭꦶꦃꦧꦝꦺꦝꦠꦼꦁꦱꦸꦫꦏꦂꦠꦥꦽꦭꦸꦲꦤꦭꦶꦠꦶꦧꦧ꧀ꦏꦮꦺꦴꦤ꧀ꦠꦼꦤ꧀ꦤꦤ꧀ꦤꦶꦥꦸꦤ꧀ꦥꦁꦒꦲꦺꦴꦠ꧀ꦠꦤ꧀ꦧꦛꦶꦏ꧀ꦲꦶꦁꦔꦿꦶꦏꦸ꧉

꧋ꦧꦺꦚ꧀ꦗꦶꦁꦠꦁꦒꦭ꧀ 5 ꦗꦸꦤꦶꦔꦗꦼꦁꦥꦸꦤꦶꦏ꧈ꦥꦏꦼꦩ꧀ꦥꦭ꧀ꦭꦤ꧀ꦩꦸꦲꦩꦢꦶꦪꦃꦲꦥ꧀ꦝꦺꦭꦶꦁ ꦯꦸꦫꦏꦂꦠ꧈ꦧꦝꦺꦲꦢꦩꦼꦭ꧀ꦥꦶꦱ꧀ꦠꦠꦼꦠꦏ꧀ꦏꦤ꧀ꦠꦸꦩꦿꦥ꧀ꦭꦫꦺꦭꦫꦺꦪꦠꦶꦩ꧀ꦮꦺꦴꦤ꧀ꦠꦼꦤ꧀ꦲꦶꦁꦏꦩꦂꦧꦺꦴꦭꦃꦩꦶꦭꦶꦠꦺꦂꦩꦁꦏꦸꦤꦒꦫꦤ꧀꧉ꦩꦼꦁꦒꦃꦕꦕꦃꦲꦶꦁꦭꦫꦺꦲꦶꦁꦏꦁꦧꦝꦺꦢꦶꦥꦸꦤ꧀ꦠꦼꦠꦏ꧀ꦏꦶꦥꦸꦤꦶꦏꦱꦢꦪꦮꦺꦴꦤ꧀ꦠꦼꦤ꧀ 100 ꦥꦏꦼꦩ꧀ꦥꦭ꧀ꦭꦤ꧀ꦱꦩꦁꦏꦺꦱꦩ꧀ꦥꦸꦤ꧀ꦔꦠꦸꦂꦫꦏꦼꦤ꧀ꦱꦼꦫꦠ꧀ꦥꦤꦸꦮꦸꦤ꧀ꦤꦤ꧀ꦝꦠꦼꦁꦤꦒꦫꦶ꧈ꦩꦸꦫꦶꦃꦢꦶꦥꦸꦤ꧀ꦮꦺꦴꦤ꧀ꦠꦼꦤ꧀ꦤꦤꦥꦫꦧꦺꦴꦁꦲꦸꦠꦮꦶꦝꦺꦴꦏ꧀ꦠꦼꦂ꧈ꦲꦶꦁꦏꦁꦏꦗꦶꦧꦃꦤꦼꦠꦏ꧀ꦏꦶꦲꦸꦠꦮꦶꦲꦚ꧀ꦗꦩ꧀ꦥꦺꦤ꧀ꦤꦶꦭꦫꦺꦭꦫꦺꦪꦠꦶꦩ꧀ꦮꦲꦸ꧉

꧋ꦧꦺꦚ꧀ꦗꦶꦁꦮꦸꦭꦤ꧀ꦙꦸꦭꦶꦲꦶꦁꦔꦗꦼꦁꦥꦸꦤꦶꦏ꧈ꦱꦏꦶꦁꦝꦮꦸꦃꦢꦊꦩ꧀ꦲꦶꦁꦏꦁꦯꦶꦤꦸꦲꦸꦤ꧀ꦲꦶꦁꦯꦸꦫꦏꦂꦠ꧈ꦲꦶꦁꦔꦿꦶꦏꦧꦝꦺꦲꦩ꧀ꦧꦶꦏꦏ꧀ꦥꦩꦸꦭꦁꦔꦤ꧀ H.I.S. ꦠꦸꦩꦿꦥ꧀ꦥꦫꦮꦤꦶꦠ꧈ꦢꦺꦤꦺꦲꦶꦁꦏꦁꦢꦶꦥꦸꦤ꧀ꦠꦩ꧀ꦥꦶꦲꦶꦁꦥꦩꦸꦭꦁꦔꦤ꧀ꦏꦱ꧀ꦧꦸꦠ꧀ꦔꦼꦩꦸꦔꦏ꧀ꦏꦼꦤ꧀ꦥꦫꦥꦸꦠꦿꦶꦱꦤ꧀ꦠꦤꦢꦊꦩ꧀ꦏꦺꦩꦮꦺꦴꦤ꧀ꦔꦤ꧀ꦠꦺꦴꦱ꧀ꦒꦿꦢ꧀ 4꧉ꦥꦩꦸꦭꦁꦔꦤ꧀ H.I.S. ꦲꦺꦁꦒꦭ꧀ꦥꦸꦤꦶꦏ꧈ꦧꦝꦺꦤꦶꦥꦸꦤ꧀ꦢꦢꦺꦴꦱ꧀ꦱꦼꦱꦩ꧀ꦧꦼꦠ꧀ꦠꦤ꧀ꦤꦶꦥꦸꦤ꧀ꦥꦩꦸꦭꦁꦔꦤ꧀ꦥꦿꦺꦴꦧꦼꦭ꧀ꦏꦿꦠꦺꦴꦤ꧀ꦲꦶꦁꦏꦁꦱꦩꦁꦏꦺꦱꦩ꧀ꦥꦸꦤ꧀ꦮꦺꦴꦤ꧀ꦠꦼꦤ꧀꧈ꦲꦶꦁꦒꦶꦃꦥꦸꦤꦶꦏꦲꦶꦁꦏꦁꦏꦮꦱ꧀ꦠꦤ꧀ꦤꦤ꧀꧇ꦥꦩꦂꦢꦶꦥꦸꦠꦿꦶ꧉

